
ՀԻՄՆԱՎՈՐՈՒՄ

«ՊԵՏԱԿԱՆ ՏՈՒՐՔԻ ՄԱՍԻՆ» ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ՕՐԵՆՔՈՒՄ ՓՈՓՈԽՈՒԹՅՈՒՆՆԵՐ ԵՎ ԼՐԱՑՈՒՄՆԵՐ ԿԱՏԱՐԵԼՈՒ ՄԱՍԻՆ» ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ՕՐԵՆՔԻ ԸՆԴՈՒՆՄԱՆ
1. Ընթացիկ իրավիճակը և իրավական ակտի ընդունման անհրաժեշտությունը 

«Պետական տուրքի մասին» Հայաստանի Հանրապետության օրենքը ընդունվել է դեռևս 1998 թվականին և անցած 15 տարիների ընթացքում կատարվել են բազմաթիվ օրենսդրական փոփոխություններ: Մասնավորպես` 1999 թվականին ընդունվել է Հայաստանի Հանրապետության քաղաքացիական օրենսգիրքը, «Գույքի նկատմամբ իրավունքների պետական գրանցման մասին» Հայաստանի Հանրապետության օրենքը, 2001 թվականին ընդունվել է Հայաստանի Հանրապետության հողային օրենսգիրքը, 2011 թվականին ընդունվեց «Գույքի նկատմամբ իրավունքների պետական գրանցման մասին» Հայաստանի Հանրապետության օրենքի խմբագրված տարբերակը և ըստ էության ստեղծվել է նոր օրենսդրական դաշտ, որը օբյեկտիվորեն առաջ է բերում «Պետական տուրքի մասին» Հայաստանի Հանրապետության օրենքում փոփոխություն կատարելու անհրաժեշտություն:
Անհրաժեշտությունը կայանում է նրանում, որ «Պետական տուրքի մասին» Հայաստանի Հանրապետության օրենքի 16-րդ հոդվածի 36-րդ կետը մշակվել է 1995 թվականին ընդունված «Անշարժ գույքի մասին» Հայաստանի Հանրապետության օրենքի պահանջներին համապատասխան, որն ուժը կորցրել է 1999 թվականին և առանձին հասկացություններ գործող օրենսդրությամբ արդեն չկիրառվելու պատճառով ներկայումս դրանք տարաբնույթ մեկնաբանությունների տեղիք է տալիս, մասնավորապես` «փոքր» օբյեկտներ, այլ կառույցներ, անշարժ գույքի արտոնված օգտագործման իրավունքի արտոնագրի պետական գրանցում, անշարժ գույքի նկատմամբ ժամկետային, հայեցողական, անժամկետ, ցմահ հոգալու պայմանով իրավազորության պետական գրանցում և այլն, ուստի առաջարկվում է «Պետական տուրքի մասին» Հայաստանի Հանրապետության օրենքի 16-րդ հոդվածի 36-րդ կետը համապատասխանեցնել վերը նշված օրենքների պահանջներին և ընդունել նոր խմբագրությամբ.

Նախագծով հստակեցվում են հասարակական, արտադրական, բնակելի, գյուղատնտեսական նշանակության անշարժ գույքի յուրաքանչյուր միավորի օտարման (առուվաճառք, նվիրատվություն, փոխանակում) հիման վրա իրավունքի պետական գրանցման համար տուրքերի չափերը, այն ուղղակիորեն կապելով գույքի մակերեսների հետ, ինչպես նաև հստակեցվում են հիփոթեքի, անշարժ գույքի օգտագործման (վարձակալություն, անհատույց օգտագործում), հողամասերի կառուցապատման իրավունքի, գույքի նկատմամբ այլ իրավունքների (հավատարմագրային կառավարում, ռենտա, լիզինգ և այլն) պետական գրանցման համար նախատեսված տուրքերը:

Օրենքի նախագծի առանձնահատկություններից է այն, որ գույքային իրավունքի բոլոր սուբյեկտների համար կիրառվում է նույն չափորոշիչները: 

Բացի այդ, Օրենքի 29-րդ հոդվածում (Այլ ծառայությունների կամ գործողությունների համար պետական տուրքի գծով արտոնությունները) լրացվում է նոր պարբերություն՝ նախատեսելով Հայաստանի Հանրապետության կառավարության սահմանած ցանկերում ընդգրկված սահմանամերձ և բարձրլեռնային բնակավայրերում գույքի նկատմամբ իրավունքների պետական գրանցում կատարելու համար պետական տուրքի վճարները գանձել 50%-ի չափով:

2. Առաջարկվող կարգավորման բնույթը 

Առաջարկվող օրենքը կարգավորելու է անշարժ գույքի նկատմամբ իրավունքների պետական գրանցում կատարելու համար պետական տուրքի գանձման հստակեցված չափերը: 

3. Ակնկալվող արդյունքը 
«Պետական տուրքի մասին» Հայաստանի Հանրապետության օրենքում փոփոխություններ և լրացումներ կատարելու մասին» Հայաստանի Հանրապետության օրենքի ընդունմամբ գույքի նկատմամբ իրավունքների պետական գրանցում կատարելու համար սահմանվող պետական տուրքերն ու դրանց չափերը կհամապատասխանեցվեն ներկա պահանջներին ու գործող օրենսդրությանը:
ՏԵՂԵԿԱՆՔ N 1

«ՊԵՏԱԿԱՆ ՏՈՒՐՔԻ ՄԱՍԻՆ» ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ՕՐԵՆՔՈՒՄ ՓՈՓՈԽՈՒԹՅՈՒՆՆԵՐ ԵՎ ԼՐԱՑՈՒՄՆԵՐ ԿԱՏԱՐԵԼՈՒ ՄԱՍԻՆ» ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ՕՐԵՆՔԻ ԸՆԴՈՒՆՄԱՆ ԿԱՊԱԿՑՈՒԹՅԱՄԲ ԱՅԼ ՆՈՐՄԱՏԻՎ ԻՐԱՎԱԿԱՆ ԱԿՏԵՐԻ ԸՆԴՈՒՆՄԱՆ ԱՆՀՐԱԺԵՇՏՈՒԹՅԱՆ ՄԱՍԻՆ

«Պետական տուրքի մասին» Հայաստանի Հանրապետության օրենքում փոփոխություններ և լրացումներ կատարելու մասին» Հայաստանի Հանրապետության օրենքի ընդունման կապակցությամբ այլ իրավական ակտերի ընդունման անհրաժեշտություն չկա:

ՏԵՂԵԿԱՆՔ N 2

«ՊԵՏԱԿԱՆ ՏՈՒՐՔԻ ՄԱՍԻՆ» ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ՕՐԵՆՔՈՒՄ ՓՈՓՈԽՈՒԹՅՈՒՆՆԵՐ ԵՎ ԼՐԱՑՈՒՄՆԵՐ ԿԱՏԱՐԵԼՈՒ ՄԱՍԻՆ» ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ՕՐԵՆՔԻ ԸՆԴՈՒՆՄԱՆ ԿԱՊԱԿՑՈՒԹՅԱՄԲ ՊԵՏԱԿԱՆ ԿԱՄ ՏԵՂԱԿԱՆ ԻՆՔՆԱԿԱՌԱՎԱՐՄԱՆ ՄԱՐՄՆԻ ԲՅՈՒՋԵՈՒՄ ԵԿԱՄՈՒՏՆԵՐԻ ԵՎ ԾԱԽՍԵՐԻ ԱՎԵԼԱՑՄԱՆ ԿԱՄ ՆՎԱԶԵՑՄԱՆ ՄԱՍԻՆ


«Պետական տուրքի մասին» Հայաստանի Հանրապետության օրենքում փոփոխություններ և լրացումներ կատարելու մասին» Հայաստանի Հանրապետության օրենքի ընդունման դեպքում պետական բյուջեի եկամուտների էական ավելացում կամ նվազում չի նախատեսվում:
